
Parlamentu Nasionál


Bankada CNRT retira husi plenária: 
JSMP husu atu buka solusaun hodi labele prejudika efetividade servisu Parlamentu
Iha sesaun solene reuniaun plenaria Parlamentu Nasionál (PN) iha 15 Setembru 2020, Bankada CNRT retira husi plenaria depoisde Prezidente Repúblika, Francisco Guterres “Lu-Olo” halo abertura ba sesaun lejizlativa datoluk, lejizlatura dalimak nian no bainhira lee tiha deklarasaun polítika partidu CNRT nian.
Maski nune’e, antes retira husi plenária, bankada CNRT justifika kedas razaun retira husi plenária tanba kestiona kona-ba “legalidade meza Prezidénsia PN no prosesu formasaun governu atuál”. Governu da-VIII mai husi koligasaun AMP, nune’e bainhira AMP monu, Governu ne’e mós tenke monu ona. Razaun seluk mak Primeiru Ministru Taur Matan Ruak hato’o demisaun ba Governu no Prezidente Repúblika simu tiha no  ikus mai la halo demisaun, maibé simu fali de’it pedidu retira pedidu demisaun husi Primeiru Ministru no husi partidu Fretilin viabiliza fali Governu ne’e. 
“JSMP hanoin katak, prátika polítika ida retira (walkout) husi reuniaun plenaria Parlamentu Nasionál nian nu’udar prátika komún ne’ebé akontese iha nasaun demokrátika sira. Retira ne’e nu’udar forma protestu ida ho silénsia no la ho violénsia bainhira la konkorda ho buat ruma. Mezmu nune’e, JSMP hanoin, importante parte relevante hotu bele kontribui hanoin atu bele buka solusaun ida ne’ebé própria no di’ak ba parte hotu, liu-liu ba interese nasionál hodi evita ona dezentendimentu polítika ne’ebé bele prejudika ba efetividade serbisu PN no dezenvolvimentu nasionál,” dehan Diretora Ezekutiva JSMP, Ana Paula Marçal.
Relasiona ho kestaun sira ne’e, bankada CNRT fundamenta mós katak bankada CNRT mós iha oportunidade hato’o direitamente liuhusi meiu komunikasaun oioin maibé seidauk hetan esplikasaun direita husi Prezidente Repúblika. Ho razaun hirak ne’e mak bankada CNRT deside retira husi plenária molok Prezidente Repúblika hato’o nia diskursu.

Tuir JSMP nia observasaun, maski bankada CNRT retira husi plenária, maibé bankada opozisaun sira seluk hanesan PUDD, UDT, FM no PD nafatin partisipa iha reuniaun plenária no reuniaun kontinua la’o di'ak to’o Prezidente Repúblika nia diskursu remata.

Iha parte seluk deklarasaun bankada parlamentár sira seluk foka liu kona-ba situasaun dinámika polítika rai laran no situasaun ekonómika ne’ebé afeita husi COVID-19 no oinsa buka solusaun ba situasaun ida ne’e.

Prezidente Repúblika, Francisco Guterres “Lu-Olo”, iha nia diskursu ko’alia kona-ba lala’ok situasaun polítika rai laran nian hahú husi tinan 2018 nian to’o agora.
Prezidente Repúblika mós husu ba partidu hothotu ne’ebé ho asentu parlamentár, atu halo diálogu ho laran mós no nakloke hodi buka solusaun ne’ebé bele garante kontinuidade no estabilidade ba Governu hodi bele hala’o nia kna’ar ho di’ak ba povu nia moris.

